
A. 
 

-vs- 
 

Kuraturi. 
 

 
Il-Qorti; 
 
 
Rat ir-rikors ġuramentat ippreżentat fit-22 ta’ Marzu, 2007 
li permezz tiegħu l-attur espona bir-rispett: 
 
1. Illi l-partijiet iċċelebraw iż-żwieġ tagħhom fil-
wieħed u għoxrin ta’ Jannar tas-sena elfejn u sitta 
(21/01/2006) kif jidher miċ-ċertifikat taż-żwieġ hawn 
anness bħala Dok. A, u minn dan iż-żwieġ ma twildux tfal. 
 
2. Illi l-ħajja konjugali bejn il-partijiet tfarrket 
irrimedjabilment minħabba tortijiet imputabbli unikament 

lill-konvenuta fosthom sevizzi, minaċċji, eċċessi, theddid, 
inġurji gravi fil-konfront ta’ l-attur, inkompatibbilta’ ta’ 
karattru bejn il-partijiet u abbandun tad-dar matrimonjali 
da parti tal-konvenuta; 
 
3. Illi l-attur ġie debitament awtorizzat b’digriet ta’ 
din il-Qorti numru 1753/06 kif sussegwentement 
ipprorogat permezz ta’ digrieti numri 63/07 u 381/07 
sabiex jipproċedi għas-separazzjoni personali, kopja tad-
digrieti hawn annessa bħala Dok. B, C u D; 
 
Tgħid il-konvenuta għaliex m’għandhiex din l-Onorabbli 
Qorti: 
 
1. Tiddikjara s-separazzjoni personali a mensa et 
thoro bejn il-partijiet bi ħtija unikament tal-konvenuta 
minħabba r-raġunijiet fuq premessi; 
 
2. Tiddikjara xolta l-komunjoni ta’ l-akkwisti 
eżistenti bejn il-kontendenti u tordna li l-istess oġġetti 
formanti parti mill-komunjoni ta’ l-akkwisti jiġu maqsuma 
f’żewġ porzjonijiet illi jiġu assenjati, waħda lill-attur u l-oħra 
lill-konvenuta, liema porzjonijiet għandhom jiġu komposti 
billi tiġi stabbilita data bħala d-data meta l-konvenuta tiġi 
kkunsidrata li tkun ħatja tal-firda b’tali mod li l-konvenuta 
titlef kull jedd għal kull akkwist magħmul bil-ħila ta’ l-attur 
skond il-Liġi, u dan okkorrendo b’opera ta’ perit nominandi 
sabiex jillikwida l-istess komunjoni, u billi jiġi nnominat 
nutar sabiex jirċievi l-att relattiv u kuratur biex 
jirrappreżenta lill-eventwali kontumaċja fuq l-istess att. 
 
3. Tapplika kontra l-konvenuta interament jew in 
parte d-disposizzjonijiet ta’ l-Artikoli 48, 51 u 55 tal-Kodiċi 
Ċivili (Kapitlu 16 1984 Ed tal-Liġijiet ta’ Malta); 
 
4. Tiddikjara li l-fond matrimonjali, liema fond hija 
proprjeta’ parafernali ta’ l-attur, m’għandhiex aktar id-dar 
matrimonjali tal-partijiet u tawtorizza lill-attur jabita fiha ad 
esklużjoni tal-konvenuta.  
  



Kopja Informali ta' Sentenza 

Pagna 3 minn 4 
Qrati tal-Gustizzja 

Bl-ispejjeż, kompriżi dawk tal-proċeduri kollha inkorsi 
quddiem din il-Qorti fl-atti ta’ l-ittra numru 1173/06 kontra 
l-konvenuta li tibqa’ nġunta għas-subizzjoni. 
 
Rat il-lista tax-xhieda. 
 
Rat ir-risposta ġuramentata ppreżentata fil-25 ta’ 
Settembru, 2007 li permezz tagħha l-intimati nomine 
eċċepew bir-rispett: 
 
Illi huma ma jafu xejn dwar il-fatti tal-kawża u għalhekk 
jirriservaw id-dritt li jressqu t-tweġiba tagħhom aktar ‘il 
quddiem. 
 
Rat il-lista tax-xhieda. 
  
Rat l-atti proċesswali. 
 
Rat l-affidavits ta’ l-attur u ta’ ohrajn. 
 
Rat il-verbal tas-seduta ta’ l-14 ta’ Diċembru, 2007 illi 
permezz tiegħu l-kawża tħalliet għas-sentenza. 
 
Ikkunsidrat; 
 
Illi din hija kawża ta’ separazzjoni fejn l-attur qiegħed jitlob 
id-dikjarazzjoni ta’ separazzjoni minn ma’ martu flimkien 
mas-soliti talbiet. Il-kontendenti żżewġu fl-2006 u ftit 
hemm wieħed x’jgħid ħlief li jirriżulta li l-konvenuta 
abbandunat id-dar konjugali ħesrem u apparentement 
għal ebda raġuni ftit xhur wara ż-żwieġ, u llum ħadd ma 
jaf fejn qegħda. 
 
Illi l-attur iddikjara li fil-komunjoni ta’ l-akkwisti ma hemm 
xejn ħlief washing machine għaliex il-bqija huwa xtara 
kollox qabel iż-żwieġ kif jirriżulta mid-dokumenti fosthom 
il-kuntratt ta’ l-akkwist tad-dar konjugali. 
 
Għaldaqstant il-Qorti tilqa’ t-talbiet kollha attriċi, u 
għalhekk; 
 



Kopja Informali ta' Sentenza 

Pagna 4 minn 4 
Qrati tal-Gustizzja 

1. tippronunzja s-separazzjoni personali bejn 
il-kontendenti b’tort esklussiv tal-konvenuta; 
 
2. tastjeni milli tieħu konjizzjoni tat-tieni talba, 
iżda tassenja l-mobbli fid-dar konjugali lill-attur a 
skans ta’ ekwiviċi futuri; 
 
3. tapplika fil-konfront tal-konvenuta d-
disposizzjonijiet ta’ l-Artiklu 48 tal-Kapitlu 16 kollha u 
tiddikjara li l-konvenuta abbandunat lill-attur u d-dar 
konjugali fit-28 ta’ Settembru, 2006 ai termini tas-sub-
inċiż (1) (c) ta’ l-istess artikolu; 
 
4. tiddikjara li l-proprjeta’ imsemmija u 
cioe’omissis, huwa proprjeta’ parafernali u esklussiva 
ta’ l-attur. 
 
L-ispejjeż jitħallsu mill-konvenuta, iżda l-attur għandu 
jħallas proviżorjament l-ispejjeż u drittijiet tal-kuraturi. 
 
 
Moqrija. 
 
 

< Sentenza Finali > 

